
Tacikistan Respublikasının Prezidenti 
Zati-aliləri cənab Emoməli Rəhmona

Hörmətli Emoməli Şərifoviç,
Ölkənizin milli bayramı – Müstəqillik 

günü münasibətilə Sizə və Sizin simanızda 
bütün xalqınıza öz adımdan və Azərbaycan 
xalqı adından ən səmimi təbriklərimi 
yetirirəm. 

Biz dost Tacikistanın dövlət 
müstəqilliyinin möhkəmləndirilməsinə, 
sosial-iqtisadi inkişaf sahəsində əldə etdiyi 
uğurlarına və beynəlxalq arenada nüfuzu-
nun artmasına sevinirik.

Ölkələrimizi ənənəvi dostluq və 
əməkdaşlıq münasibətləri birləşdirir. 
İnanıram ki, qarşılıqlı etimad və dəstəyə 
əsaslanan ikitərəfli əlaqələrimiz xalqlarımı-

zın iradəsinə uyğun olaraq bundan sonra 

da inkişaf edəcək və möhkəmlənəcəkdir.
Dünyanın üzləşdiyi COVID-19 pande-

miyası ilə mübarizədə Azərbaycan xalqının 
dost Tacikistan xalqı ilə həmrəy olduğunu 
vurğulamaq istəyirəm.

Hörmətli Emoməli Şərifoviç, belə bir 
xoş gündə Sizə ən xoş arzularımı yetirir, 
Tacikistan Respublikasına əmin-amanlıq 
və rifah diləyirəm. 

Hörmətlə, 

İlham ƏLİYEV 
Azərbaycan Respublikasının 

Prezidenti

Bakı şəhəri, 7 sentyabr 2020-ci il

Y.Ə.Əliyevin 2-ci dərəcəli “Vətənə xidmətə 
görə” ordeni ilə təltif edilməsi haqqında

Azərbaycan Respublikası Prezidentinin Sərəncamı
Azərbaycan Respublikası 

Konstitusiyasının 109-cu maddəsinin 23-cü 
bəndini rəhbər tutaraq qərara alıram:

Azərbaycan Respublikasında milli dövlət 
quruculuğu işində xüsusi xidmətlərinə  
görə Yaşar Ədilxan oğlu Əliyev 2-ci 

dərəcəli “Vətənə xidmətə görə”  

ordeni ilə təltif edilsin.

İlham ƏLİYEV 
Azərbaycan Respublikasının 

Prezidenti

Bakı şəhəri, 8 sentyabr 2020-ci il

 � Ulu öndər Heydər Əliyevin ölkəmizə rəhbərlik etdiyi 
bütün dövrlərdə respublikanın təhsil sistemində də böyük 
nailiyyətlər əldə olunub. Dahi şəxsiyyət təhsilə daim mühüm önəm 
verib, məktəb şəbəkəsinin tam formalaşmasını, xalqın intellektual 
potensialının yüksəlməsini hər zaman diqqət mərkəzində saxlayıb. 
Məktəb infrastrukturu əsaslı şəkildə yenilənib, dünya təhsilinə 
inteqrasiya yönündə əsaslı islahatlara yol açılıb. Ümumi təhsil 
məktəblərinin I-XI sinifləri üçün müasir tələblərə cavab verən 
milli dərsliklər yaradılıb və tam ödənişsiz olaraq Azərbaycan 
şagirdlərinə çatdırılıb. Latın qrafikalı əlifbaya keçilməsi ilə 
əlaqədar qısa zamanda bütün məktəb kitabxanaları yeni əlifba ilə 
çap olunan dərslik və əlavə vəsaitlərlə təmin edilib. 

Ümummilli lider Azərbaycanın 
gələcəyi olan gənclərin inkişafına, elm 
və təhsilin tərəqqisinə hər zaman xüsu-
si qayğı göstərib, bu sahədə mövcud 
olan problemlərin aradan qaldırılması 
və respublikamızda dünyanın inkişaf 
etmiş ölkələrinin təcrübəsinə uyğun 
təhsil strategiyasının gerçəkləşdirilməsi 
məqsədilə əhəmiyyətli tədbirlər həyata 
keçirib, bu istiqamətdə tarixi əhəmiyyətli 
fərman və sərəncamlar imzalayıb. Ulu 
öndərin göstərişi əsasında minlərlə 
azərbaycanlı gənc dünyanın ən tanın-
mış universitetlərində təhsil almağa 
göndərilib. 

Dahi lider həm təhsilin məzmunu, 
mahiyyəti, məqsədləri, səmərəli 
təşkili, müəllim əməyi, şagirdlərin və 
tələbələrin vəzifələri barədə dəyərli 
fikirlər söyləyib, həm də Azərbaycan 
təhsilinin hərtərəfli yüksəlişi qayğısı-
na qalıb, illər bоyu bu sahədə böyük 
inkişafa təkan verən sistemli tədbirlər 
reallaşdırıb.   

Ümummilli liderin təhsil sistemi-
nin müasirləşməsi ilə bağlı ənənələri 
son 17 ildir ki, Prezident İlham 
Əliyev tərəfindən uğurla həyata 

keçirilir. Bu sektorda ardıcıl şəkildə 
gerçəkləşdirilən genişhəcmli isla-
hatlar, dövlət proqramları, layihələr 
bunun bariz ifadəsidir.

Ölkə Prezidentinin təhsil sek-
toruna göstərdiyi diqqət və qayğı 
nəticəsində son illər bu sahədə 
islahatlar daha da dərinləşib, təhsilin 
inkişafı dövlət siyasətinin əsas 
prioritetlərindən biri kimi diqqətdə 
saxlanılıb. Dövlətimizin başçısının 
təşəbbüsü ilə reallaşdırılan, təhsil 
sektorunun yol xəritəsi olan “Təhsilin 
İnkişafı üzrə Dövlət Strategiyası”nın 
icrası istiqamətində bir sıra mühüm 
nailiyyətlər əldə edilib.  

Son illər ərzində təhsilin inki-
şafı ilə bağlı qəbul olunan mühüm 
strategiya və proqramlar nəticəsində 
dövlət büdcəsindən bu sahəyə 
ayrılan xərclər də əhəmiyyətli şəkildə 
yüksəlib. Belə ki, ötən il 2013-cü ilə 
nisbətən 60 faizdən çox artaraq, 1,4 
milyard manatdan 2,3 milyard manata 
çatdırılıb. 2003-cü ilə nisbətən isə 
təhsil xərcləri 9 dəfədən çox artırılıb.  

Azərbaycan Prezidentinin diqqət 
və qayğısı nəticəsində, Birinci 

vitse-prezident Mehriban xanım 
Əliyevanın təşəbbüsü ilə ümumi 
təhsil müəssisələrinin infrastrukturu-
nun müasirləşdirilməsi istiqamətində 
əhəmiyyətli işlər görülüb, son 5 ildə 
600-dən çox, 2003-2018-ci illər 
ərzində isə 3500-dən çox məktəb 
binası tikilib və ya əsaslı təmir edilib. 
İlk dəfə olaraq ucqar kəndlərdə modul 
tipli məktəb təcrübəsi reallaşdırılıb.  

Təhsil Nazirliyinin Milli Məclislə 
birgə reallaşdırdığı təhsil qanunve-
riciliyinin əsaslı şəkildə yenilənməsi 

ilə bağlı təşəbbüslər də təhsil isla-
hatlarının daha çevik aparılmasına, 
təhsil sisteminin beynəlxalq təcrübəyə 
uyğunlaşdırılmasına əlverişli zəmin 
yaradıb. Belə ki, “Təhsil haqqında” 
Qanuna 62 dəyişikliyi özündə əks 
etdirən təkliflər paketi və “Peşə təhsili 
haqqında” Qanun qəbul olunub. 
Dəyişikliklər təhsilin bütün pillələrini 
və səviyyələrini əhatə edib.  

Son illərdə Azərbaycanda müəllim 
peşəsinə ənənəvi hörməti bərpa 
etmək üçün çox böyük işlər görülüb, 
dövlət xətti ilə həyata keçirilən xərclər 
bu sahənin tərəqqisini sürətləndirib.   
Belə ki,  2015-2018-ci illərdə yeni 
yanaşma tətbiq olunub – müəllimlərin 
diaqnostik qiymətləndirilməsi keçirilib. 
Bu diaqnostik qiymətləndirmədən 

uğurla keçən müəllimlərin 
əməkhaqları orta hesabla 2 dəfə 
artırılıb. Əlbəttə, bu, müəllimlər üçün 
əlavə bir stimul olub. Eyni zamanda, 
müəllim peşəsini seçənlərin də sayı 
buna uyğun şəkildə artıb.  

Dövlətimizin başçısı çıxışları-
nın birində son illərdə müəllimliyə 
marağın güclənməsinin sevindirici 
bir hal olduğunu vurğulayaraq deyib: 
“Bir neçə il bundan əvvəl müəllim 
olmaq istəyənlərin sayı kifayət 
qədər az idi. Ancaq son bir neçə ildə 

müəllim peşəsinə maraq artıb. Çünki 
müəllimlər indi daha yaxşı maaş 
alırlar. Onların cəmiyyətdə hörməti 
yüksək səviyyədədir. İndi onlar 
gözəl, təmir edilmiş, yenidən tikilmiş 
məktəblərdə, ali məktəblərdə çalışır-
lar. Mən hər il tədris ilinin ərəfəsində 
yeni tikilmiş və təmir edilmiş 
məktəblərə baş çəkirəm. Hər il bilik 
günündə də uşaqlarla, müəllimlərlə 
görüşürəm və qeyd edirəm ki, 
məktəb, eyni zamanda, müəllimin 
iş yeridir. Bu gün bu sahədə gö-
rülmüş işlər əlbəttə ki, müəllimləri 
həvəsləndirir. Ona görə təhsilin 
səviyyəsinin artırılması istiqamətində 
əlavə addımlar atılmalıdır”.

(ardı 2-ci səhifədə)

Azərbaycanda təhsilin keyfiyyəti ilə bağlı  
çox önəmli addımlar atılır, islahatlar aparılır

Elə etməliyik ki, bütün uşaqlar savadlı, bilikli olsunlar, 
gələcəkdə özləri üçün gözəl həyat qura bilsinlər, 
dövlətimiz üçün dəyərli vətəndaşlar olsunlar. Ona görə, 
təhsilin keyfiyyəti indi ön plana çıxır. Bu istiqamətdə də 
islahatlar aparılır. 

İlham ƏLİYEV 
Azərbaycan Respublikasının Prezidenti

“Azərbaycan Respublikasının Prezidenti 
yanında Əfv Məsələləri Komissiyasının 

yeni tərkibinin təsdiq edilməsi haqqında” 
Azərbaycan Respublikası Prezidentinin 
2016-cı il 19 fevral tarixli 1792 nömrəli 

Sərəncamında dəyişiklik edilməsi barədə

Azərbaycan Respublikası  
Prezidentinin Sərəncamı

Azərbaycan Respublikası Konstitusiyasının 109-cu maddəsinin 32-ci bəndini rəhbər 
tutaraq qərara alıram:

1. “Azərbaycan Respublikasının Prezidenti yanında Əfv Məsələləri Komissiyasının yeni 
tərkibinin təsdiq edilməsi haqqında” Azərbaycan Respublikası Prezidentinin 2016-cı il 19 
fevral tarixli 1792 nömrəli Sərəncamının (Azərbaycan Respublikasının Qanunvericilik Toplusu, 
2016, № 2 (II kitab), maddə 312; 2018, № 6, maddə 1297; 2019, № 9, maddə 1487) 1-ci 
hissəsi ilə təsdiq edilmiş Komissiyanın tərkibi aşağıdakı redaksiyada verilsin:

“Komissiyanın sədri
Samir Nuriyev - Azərbaycan Respublikası Prezidentinin Administrasiyasının rəhbəri

Komissiyanın üzvləri
Fuad Ələsgərov - Azərbaycan Respublikası Prezidentinin köməkçisi –  

      Azərbaycan Respublikası Prezidentinin Administrasiyasının  
      Hüquq-mühafizə orqanları ilə iş şöbəsinin müdiri

Gündüz Kərimov  - Azərbaycan Respublikası Prezidentinin Administrasiyasının  
      Qanunvericilik və hüquq siyasəti şöbəsinin müdiri, Azərbaycan Respublikası  
      Birinci vitse-prezidentinin köməkçisi

Fikrət Məmmədov - Azərbaycan Respublikasının Ədliyyə naziri
Vilayət Eyvazov - Azərbaycan Respublikasının Daxili İşlər naziri
Əli Nağıyev - Azərbaycan Respublikası Dövlət Təhlükəsizliyi Xidmətinin rəisi
Allahşükür Paşazadə - Şeyxülislam, Qafqaz Müsəlmanları İdarəsinin sədri
Əhliman Əmiraslanov -  Azərbaycan Respublikası Milli Məclisinin deputatı,  

      Səhiyyə komitəsinin sədri
Zahid Oruc - Azərbaycan Respublikası Milli Məclisinin deputatı,  

      İnsan hüquqları komitəsinin sədri
Fazil Mustafa - Azərbaycan Respublikası Milli Məclisinin deputatı,  

      Mədəniyyət komitəsi sədrinin müavini 
Azay Quliyev - Azərbaycan Respublikası Milli Məclisinin deputatı
Sədaqət Vəliyeva - Azərbaycan Respublikası Milli Məclisinin deputatı
Aynur Sofiyeva - Azərbaycan Respublikasının Ailə,  

      Qadın və Uşaq Problemləri üzrə Dövlət Komitəsi sədrinin müavini
Rəşad Məcidov - Azərbaycan Yazıçılar Birliyinin katibi,  

      Azərbaycan Mətbuat Şurasının İdarə Heyətinin üzvü
Əliməmməd Nuriyev - “Konstitusiya” Araşdırmalar Fondunun rəhbəri
Bəyimxanım Verdiyeva - “Xan Şuşinski” Fondunun rəhbəri
Mehriban Vəliyeva - Akademik Zərifə Əliyeva adına liseyin direktoru 

Komissiyanın katibi
Kəmalə İsmayılova - Azərbaycan Respublikası Prezidentinin Administrasiyasının  

      Hüquq mühafizə orqanları ilə iş şöbəsinin Əfv məsələləri sektorunun müdiri”.
2. Bu sərəncam imzalandığı gündən qüvvəyə minir.

İlham ƏLİYEV 
Azərbaycan Respublikasının Prezidenti

Bakı şəhəri, 8 sentyabr 2020-ci il

Azərbaycanda təhsilin keyfiyyəti ilə bağlı  
çox önəmli addımlar atılır, islahatlar aparılır

(əvvəli 1-ci səhifədə)
Bütün bu tədbirlər vacib strateji 

fəaliyyət sahəsinin inkişafına güclü təkan 
verib, ölkə təhsilinin qabaqcıl dövlətlərin 
təhsil sistemlərinə inteqrasiyasına 
əlverişli şərait yaradıb. Görülən işlər 
nəticəsində Azərbaycanın ümumtəhsil 
müəssisələri Avropa standartlarına 
uyğunlaşdırılıb. Bu gün əminliklə qeyd 
edə bilərik ki, respublikamızda istər orta, 
istərsə də ali məktəblər həm  infrastruk-
turuna, həm də tədrisin səviyyəsinə görə 
bir çox ölkələri üstələyib. Azərbaycanda 
məktəb tikintisi ilə bağlı dövlət proqram-
larında qarşıya qoyulan mühüm vəzifələr 
də artıq reallığa çevrilib.

Bu isə respublikamızda təhsilin 
artıq ümumdövlət işinin tərkib hissəsinə 
çevrildiyindən xəbər verir. Ölkəmizdə 
təhsil islahatının uğurla aparılmasını 
təmin edən mükəmməl normativ-
hüquqi bazanın yaradılması, habelə 
yuxarıda vurğuladığımız kimi, müxtəlif 
dövlət proqramları və layihələrin 
gerçəkləşdirilməsi də bunun əyani 
göstəricisidir.

Yeri gəlmişkən, yeni tədris ili 
ərəfəsində Azərbaycan Prezidenti İlham 
Əliyev, birinci xanım Mehriban Əliyeva 
təzə tikilən, yaxud  əsaslı təmir olu-
nan tədris müəssisələrinin açılışında 
iştirak edir, həmin məktəblərdə yara-
dılan şəraitlə tanış olurlar. Məsələn, 
son günlərdə dövlətimizin başçısının  
paytaxtın Nizami rayonundakı 251 
nömrəli tam orta məktəb, ADA Univer-
siteti, UNEC və Yasamal rayonundakı 
Vaqif Mustafazadə adına 2 nömrəli 
Uşaq İncəsənət Məktəbi ilə tanışlığı 
Azərbaycanda pandemiya şəraitində belə 
təhsilin inkişafına göstərilən diqqət və 
qayğının parlaq təzahürüdür.

Belə bir vəziyyət, həm də 
təhsilimizin gələcəyinə nikbinliklə 
baxmağa əsas verir. Xüsusi qeyd etmək 
lazımdır ki, dövlətimizin başçısının 
təhsil sahəsində müəyyən etdiyi proq-
ramlar ümumtəhsil müəssisələrinin 
təmir və bərpasının, onların ən müasir 
avadanlıqlarla təchiz olunmasının başlıca 
istiqamətlərini təşkil edir.

Təhsil Nazirliyindən aldığımız 
məlumatda bildirilir ki, yeni tədris ilinin 
əvvəlində bu nazirlik tərəfindən təmir-
tikinti işləri yekunlaşdırılan 47 məktəb 
binası şagirdlərin istifadəsinə veriləcək. 
Onlardan 8-i yeni tikilən,  5-i əsaslı təmir 
olunan, 34-ü modul tipli məktəbdir. Cari 
ilin sonuna kimi isə 100-ə yaxın təhsil 
müəssisəsi qapılarını şagirdlərin üzünə 
açacaq.  

Ölkəmizdə təhsilin inkişafından 
danışarkən, bir məqama da diqqət 
yetirmək istərdik. Bu, modul tipli 
məktəblərin tikintisi ilə bağlı məsələdir. 
Belə ki, son illər ərzində respublikada 
bu tip tədris müəssisələrinin yaradılma-
sına mühüm önəm verilir. Bu, təsadüfi 
deyil. Ekspertlər modul tipli məktəbləri 
ənənəvi təhsil ocaqlarından fərqini 
onunla əlaqələndirirlər ki, bir ənənəvi 
məktəbin inşası üçün lazım olan vəsaitlə 
10-na yaxın modul tipli məktəb quraş-
dırmaq olar. Modul tipli məktəblərin ya-
radılmasının üstünlüyü, həm də onların 
azməsrəfli olması ilə bərabər, təxminən 
1 ay ərzində istənilən relyefdə quraş-
dırılması, asan daşınması, burada sinif 

otaqlarının sayının şagirdlərin sayına 
uyğun olaraq rahatlıqla azaldılıb-artırıl-
ması ilə bağlıdır.  

Modul tipli məktəblərin digər üstün-
lüyü isə budur ki, qəzalı vəziyyətdə olan 
təhsil müəssisələrində təmir-tikinti işləri 
aparılarkən, tədris prosesi dayandırılmır 
və bu məqsədlə müvəqqəti olaraq, 50 
yerlik səyyar məktəb quraşdırılır.  

Bu cür məktəblərin mühüm önəm 
daşıması ilə bağlı Prezident İlham 
Əliyev Emin Əmrullayevi Təhsil naziri 
təyin olunması ilə əlaqədar videoformat-
da qəbulu zamanı deyib: “Ancaq həllini 
gözləyən məsələlər də həyatda öz həllini 
tapmalıdır və burada vaxt itirmək olmaz. 
Xüsusilə, dağ kəndlərində və ucqar 
kəndlərdə modul tipli məktəblərin tikin-
tisi layihəsi də yaxın iki il ərzində başa 
çatmalıdır. İndi bir çox ucqar kəndlərdə 
bu layihə icra edilir. Kənd sakinləri də, 
uşaqlar da bundan çox razıdırlar. Bu 
proqram dövlət büdcəsinin xətti ilə icra 
edilir və ona görə yenə də deyirəm, 
bunun tamamlanması 2021-2022-ci 
ildə başa çatmalıdır. Bununla paralel 

olaraq, təhsilin keyfiyyəti artmalıdır və 
artır. Bunu müxtəlif reytinqlər göstərir 
və əlbəttə, burada əsas məsələlərdən 
biri müəllimlərin peşəkarlığıdır. Çün-
ki təhsilin səviyyəsi müəllimlərin 
peşəkarlığından asılıdır. Müəllimlər 
uşaqları necə öyrədirlərsə, uşaqlar da 
buna uyğun şəkildə biliklər əldə edirlər”.

Dövlətimizin başçısı bütün bunları 
nəzərə alaraq, 8 avqust 2020-ci il tarixli 
“Azərbaycan təhsil infrastrukturunun 
inkişafı ilə əlaqədar əlavə tədbirlər 
haqqında”  müvafiq sərəncam imzalayıb. 
Həmin sərəncamla respublika ərazisində 
modul tipli məktəblərin quraşdırılması 
məqsədilə Təhsil Nazirliyinə yeddi mil-
yon manat vəsait ayrılıb.  

Yeri gəlmişkən, ölkə Prezidenti 
İlham Əliyevin müvafiq sərəncamları ilə 
2016-2019-cu illərdə respublikamızın 45 
bölgəsində ümumilikdə 293 modul tipli 
məktəb quraşdırılıb. Cari ilin sonuna 
kimi isə daha 60  modul tipli məktəbin 
istifadəyə verilməsi nəzərdə tutulub.   

Modul tipli məktəblərin quraşdı-
rılması ilə bölgələrdə,  xüsusilə ucqar 

kəndlərdə qəzalı və istismar müddəti 
başa çatan məktəb problemi tamamilə 
həll olunacaq.

Təhsil infrastrukturunun yenilənməsi 
istiqamətində Azərbaycanın Birinci vitse-
prezidenti, UNESCO-nun və ISESCO-
nun xoşməramlı səfiri Mehriban xanım 
Əliyevanın rəhbərlik etdiyi Heydər 
Əliyev Fondunun həyata keçirdiyi 
işləri də xüsusi qeyd etmək lazımdır. 
Ümumiyyətlə, Heydər Əliyev Fondu bir 
çox sahələrdə səmərəli layihələr həyata 
keçirməklə yanaşı, təhsilin inkişafı 
istiqamətində də mühüm təşəbbüslərlə 
çıxış edib, bu sahədə genişmiqyaslı işlər 
reallaşdırıb. Bu baxımdan “Yeniləşən 
Azərbaycana yeni məktəb” proqramını 
diqqətə çatdırmaq gərəkdir. 2005-ci 
ildən icrasına başlanılan “Yeniləşən 
Azərbaycana yeni məktəb” proqramı 
çərçivəsində 100 mindən artıq şagirdin 
təhsil aldığı 600-dək məktəb binası 
inşa olunub və yenidən qurulub. Bu 
məktəblərin hər birində müasir laborato-
riyalar, kitabxanalar, yeməkxanalar, ən 
son avadanlıqla təchiz edilmiş kom-
püter otaqları, emalatxanalar, idman 
zalları, geniş meydançalar yaradılıb. Bu 
proqramda respublikamızın rayon və 
şəhərlərində yeni məktəb binalarının ti-
kilib istifadəyə verilməsi, təhsil ocaqları-
nın əsaslı təmiri, maddi-texniki bazasının 
yaxşılaşdırılması, təhsilin keyfiyyətinin 
yüksəldilməsi kimi məsələlər öz əksini 
tapıb və qarşıya qoyulan məqsədlərə 
müvafiq olaraq həyata keçirilən tədbirlər 
səmərəli nəticələr verib. Azərbaycanda 
ali məktəblərin mütləq əksəriyyəti müa-
sir standartlara cavab verir, yeni binalar, 
korpuslar tikilib, yeni ali məktəblər 
yaradılıb.

Vaqif BAYRAMOV, 
“Xalq qəzeti”

Prezidentin köməkçisi Hikmət Hacıyev 
İstanbulda fəaliyyət göstərən beynəlxalq 

media nümayəndələri ilə görüşüb

AZƏRTAC xəbər verir ki, sentyabrın 
8-də Azərbaycan nümayəndə heyətinin 
rəhbəri Hikmət Hacıyev İstanbulda 
fəaliyyət göstərən beynəlxalq media qu-
rumlarının nümayəndələri ilə görüşərək 
müzakirələr aparıb. 

Prezidentin köməkçisi özünün “Twit-
ter” səhifəsində görüşlə bağlı yazıb: “İs-
tanbulda fəaliyyət göstərən beynəlxalq 
media nümayəndələri ilə görüşmək 
və açıq dialoq aparmaq çox xoş idi. 
Ermənistan-Azərbaycan münaqişəsi, re-
gional və beynəlxalq mövzularda geniş 
müzakirələr apardıq”. 

Keçirilən görüşlərin əhəmiyyətini 
vurğulayan Hikmət Hacıyev deyib ki, biz 
media sahəsinin müxtəlif istiqamətləri 

üzrə ətraflı müzakirələr apardıq. Dü-
şünürük ki, əməkdaşlıq üçün böyük 
potensial vardır. Türkiyə son dövrlərdə 
sənədli və bədii filmlərin hazırlanma-
sı sahəsində böyük təcrübə qazanıb. 
Türkiyə televiziyaları istər texnologiya, 
istərsə də kontent yaradılması baxımın-
dan yaxşı imkanlara malikdir. Bu xüsus-
da əməkdaşlıq üçün geniş imkanlar və 
böyük resurslar vardır.  

Qeyd edək ki, üç gün davam edən 
səfər sentyabrın 8-də başa çatıb. 

Xatırladaq ki, Azərbaycan 
nümayəndə heyətinin Türkiyəyə 
səfərinin əsas məqsədi ölkələrimiz ara-
sında birgə media platforması yaratmaq, 
xəbər, mütəxəssis və fikir mübadiləsini 

həyata keçirmək, o cümlədən hər iki 
ölkənin sosial media vasitəsilə dünyada 
daha yaxından tanıdılması işini daha da 
fəallaşdırmaqdır.  

Nümayəndə heyətinin tərkibinə 
Azərbaycan Respublikasının Birinci 

vitse-prezidentinin informasiya təminatı 
sektorunun rəhbəri Fərhad Əmirbəyov, 
Azərbaycan Dövlət İnformasiya Agent-
liyinin (AZƏRTAC) İdarə Heyətinin 
sədri Aslan Aslanov, Milli Televiziya və 
Radio Şurasının sədri İsmət Səttarov, 
Azərbaycan Respublikasının Prezidenti 
yanında Kütləvi İnformasiya Vasitələrinin 
İnkişafına Dövlət Dəstəyi Fondunun 
(KİVDF) icraçı direktoru Əhməd İsma-
yılov, “Azərbaycan Televiziya və Radio 
Verilişləri” Qapalı Səhmdar Cəmiyyətinin 
sədri Rövşən Məmmədov, İctimai 
Televiziya və Radio Yayımları Şirkətinin 
(İTV) baş direktoru Balakişi Qasımov 
daxildirlər.

Adil ƏLİYEV: Azərbaycan-Türkiyə 
münasibətləri ən yüksək səviyyədə inkişaf edir

Bu gün ölkəmiz ikili standart 
mövqeyindən tam kənardadır və bu 
siyasəti heç cür qəbul etmir. Məsələn, 
deyirik ki, Türkiyə bizim qardaşımız və 
dostumuzdur, ulu öndər Heydər Əliyev 
dediyi kimi, biz bir millət, iki dövlətik. Bu, 
dünən də belə idi, bu gün də belədir və 
təbii ki, sabah da belə olacaq. Mövqeyi-
miz vahiddir, bunu kimlərəsə xoş gəlmək 
üçün gizlətmirik. Aydın şəkildə bütün 
dünyaya bəyan edirik ki, Türkiyənin 
dostlarını dostlarımız, düşmənlərini 
isə düşmənlərimiz olaraq qəbul edirik. 
Vahid siyasətimizin ana xəttində hər iki 
ölkənin maraqlarının birgə müdafiəsi 
öz əksini tapır, vahid dilimizin, vahid 
millətimizin olmasına baxmayaraq, 
hər bir dövlət - istər Azərbaycan, istər 
Türkiyə öz müstəqil siyasətini həyata 
keçirir. Lakin söhbət hansısa maraqların 
kəsişməsindən gedirsə birlikdə vahid 
siyasət həyata keçiririk.

Bu fikirləri AZƏRTAC-a açıqlama-
sında Milli Məclis Sədrinin müavini Adil 
Əliyev söyləyib. 

Adil Əliyev deyib: “Hazırda ölkəmizlə 
qardaş Türkiyənin münasibətləri bu 
günə qədər olmayan səviyyədədir, 
yəni tarixin heç bir mərhələsində hər iki 
dövlət bir-birinə bu qədər yaxın olmayıb. 
Məmnuniyyətlə deyə bilərik ki, hər iki 
ölkənin başçısı bir-birlərini təkcə dost 
olaraq görmür, eyni zamanda, qardaş 
olduqlarını hər dəfə bəyan edirlər. Bu 
dostluq və qardaşlıq təbii ki, bir çox 
ölkələri narahat edir. Təəssüf hissi ilə 
qeyd etmək lazımdır ki, buna təkcə 
digər xarici dövlətlər deyil, din və millət 
ortaqlığımız olan dövlətlərin bu cür qıs-
qanması heç cür xoşagələn deyil.

Vahid dəyərlərə malik olmağımıza 

gəldikdə isə, bütün türk xalqlarının 
ortaq mirası olan “Kitabi-Dədə Qorqud” 
dastanında çox bəyəndiyim bir fikir 
var. Hər dəfə qeyd olunur ki, düşmənə 
qarşı Oğuz igidləri aralarında incikliyin 
olub-olmamasından asılı olmayaraq 
birləşirdilər. Bizdə isə bu incikliyin 
olmamasına baxmayaraq, biz düşmənə 
deyil, düşmənlərə qarşı kifayət qədər 
birləşmişik.

Xüsusilə qeyd etmək yerinə düşər ki, 
bütün məsələlərdə olduğu kimi, 12 iyul 
tarixində Ermənistan tərəfinin cəbhənin 
Tovuz rayonunda törətdiyi təxribat 
zamanı ilk dəstək nümayiş etdirən ölkə 
yenə Türkiyə oldu.

Biz Türkiyə ilə qardaş olmaqla yana-
şı, oxşar talelərə malikik. Belə ki, hər iki 
ölkə hazırda terrorizmdən əziyyət çəkir. 
Bu gün torpaqlarımızın faktiki olaraq 
20 faizi işğal altındadır, işğal edilmiş 
ərazilərdən hansısa məqsədlə istifadə 
edildiyi bu gün dünya ictimaiyyətinə 
məlumdur. Çox təəssüf hissi ilə qeyd 
etməliyik ki, ölkəmizin ərazisinin işğalı 
ilə bağlı BMT Təhlükəsizlik Şurası-
nın qəbul etdiyi 4 qətnamənin heç 
biri bu gün də Ermənistan tərəfindən 
icra edilməyib. Ermənistan tərəfinin 
beynəlxalq hüququ kobud şəkildə poz-
ması və bundan sonra törətməyə cəhd 
etdiyi təxribatlar bu münaqişənin dinc 
yolla həllini istisna edir. 

Ermənistanın törətdiyi təxribatların 
davamı olaraq, Azərbaycan sərhədini 
keçərkən yaxalanmış Ermənistan 
ordusuna məxsus olan zabit də öz 
açıqlamasında rəhbərlik etdiyi dəstə 

ilə birlikdə sərhədi keçmək istədiklərini, 
məqsədlərinin isə hərbi və mülkü 
şəxsləri öldürmək olduğunu bildirdi.

Bu gün ordumuz nəinki Cənubi 
Qafqazın, həmçinin dünyanın ən güclü 
ordularından biridir. Ordumuz tam müa-
sir silah və sursatla təmin edilib, maddi 
texniki bazası gücləndirilib. Habelə 
“Azərbaycan Respublikası Hökuməti ilə 
Türkiyə Respublikası Hökuməti arasın-
da hərbi maliyyə əməkdaşlığı haqqında” 
2020-ci il fevralın 25-də Bakı şəhərində 
imzalanmış Sazişə əsasən iki ölkə 
arasında keçirilən hərbi təlimlər ordumu-
zun potensialının daha da artırılmasına 
yönəlmişdir. 

Türkiyə ilə təlimlər həm də ona 
görə vacibdir ki, bu gün hərbi sahədə 
ən güclü qurum NATO-dur və təbii ki, 
həmin qurumda aparıcı ölkə Türkiyədir. 
Bu sahədə olan yaxınlaşma Azərbaycan 
Silahlı Qüvvələrinin müasirləşdirilməsinə 
kömək göstərir.

Habelə ölkəmizin təhlükəsizlik 
sənədləri və iki ölkə arasında im-
zalanmış strateji müqavilələr hərbi 
əməkdaşlıq baxımından gələcəyə 
müsbət vədlər verir. Bizim önəm 
verdiyimiz məsələlərin içərisində hərbi 
kadrların hazırlanması xüsusi yer tutur. 
Bu sahədə də təbii ki, Türkiyə təcrübəsi 
bizim üçün çox yerində və lazımlıdır. 

Təbii ki, əməkdaşlığımızın fonunda 
Türkiyənin bizə göstərdiyi qardaşlığa da 
biz öz növbəmizdə yerində və vaxtında 
qarşılıq verməliydik, verdik də. Belə 
ki, hazırda Aralıq dənizində baş verən 
hadisələr tərəfimizdən diqqətlə izlənir və 
Yunanıstan tərəfinin eynilə Ermənistan 
kimi qərəzli mövqeyi bizdə təəssüf hissi 
doğurur. Biz isə baş verənlərə, sadəcə, 
izləyici kimi qalmırıq, qətiyyətli mövqe-
yimizi göstərərək Türkiyənin yanında 
olduğumuzu hər an bütün dünyaya 
çatdırırıq. Prezident İlham Əliyevin 
Yunanıstanın ölkəmizdə yeni təyin 
olunmuş səfirinə qeyd olunan mövqe-
yin çatdırılması və Türkiyənin yanında 
olduğumuzu bildirməsi təkcə Yunanıstan 
tərəfinə  deyil, bütün dünyaya açıq me-
saj idi. Dünyanın türkün gücünü bir daha 
görməsinin vaxtı çatıb”.

 � Azərbaycan Respublikası Prezidentinin köməkçisi-
Prezident Administrasiyasının Xarici siyasət məsələləri şöbəsinin 
müdiri Hikmət Hacıyevin rəhbərlik etdiyi nümayəndə heyətinin 
Türkiyəyə səfəri davam edir.

İkili standart prinsipini 
tez-tez eşidirik, əslində isə 
məsələnin mahiyyəti odur ki, 
mövqe heç vaxt dəqiq olmur. 
Belə demək mümkündürsə, hər 
iki tərəflə uzlaşmağa getməyin 
əsas simvoludur.

Azərbaycan ilə Polşa arasında 
əməkdaşlıq məsələləri müzakirə olunub

 � Sentyabrın 8-də Azərbaycanın Xarici İşlər naziri Ceyhun Bayramov 
Polşanın ölkəmizdəki səfiri Rafal Poborski ilə görüşüb. 

Xarici İşlər Nazirliyinin Mətbuat xidməti 
idarəsindən AZƏRTAC-a bildiriblər ki, 
görüşdə nazir Ceyhun Bayramov ölkələrimiz 
arasında mövcud olan yüksəksəviyyəli 
əməkdaşlıq münasibətlərindən bəhs edib, bu 
xüsusda ali səviyyədə həyata keçirilən səfər 
mübadilələrinin əməkdaşlığın inkişafına təkan 
verdiyini bildirib.

Cari ildə dünyanın üzləşdiyi pandemiyaya 
rəğmən ölkələrimiz arasında əməkdaşlığın 
davam etdirildiyini vurğulayan nazir bu xüsus-
da Polşa tərəfindən Azərbaycana COVID-19 
ilə mübarizə çərçivəsində göstərilən humani-
tar yardıma görə minnətdarlığını ifadə edib.

Səfir Rafal Poborski öz növbəsində Polşa-
nın Xarici İşlər naziri Zbiqnev Raunun səmimi 
təbriklərini nazir Ceyhun Bayramova çatdırıb. 
Diplomat ölkələrimiz arasında münasibətlərin 
inkişaf dinamikasının davam etdirilməsinin 
vacibliyini vurğulayıb.  

Tərəflər Azərbaycan ilə Polşa ara-
sında siyasi məsləhətləşmələrin davam 
etdirilməsi, eləcə də enerji, nəqliyyat, kənd 

təsərrüfatı, təhsil, turizm və digər sahələrdə 
əməkdaşlığın genişləndirilməsi imkanları 
barədə fikir mübadiləsi aparıblar.

Nazir Ceyhun Bayramov Ermənistanın 
Azərbaycana qarşı 30 ilə yaxındır davam 
edən işğalçılıq siyasəti, təcavüzkar ölkənin iş-
ğal etdiyi ərazilərdə həyata keçirdiyi qeyri-qa-
nuni fəaliyyəti, Ermənistan silahlı qüvvələrinin 
iyulun 12-16-da iki ölkə sərhədində törətdiyi 
hərbi təxribatı, eləcə də Ermənistan 
rəhbərliyinin bölgədə gərginliyin artmasına 
xidmət edən və münaqişənin danışıqlar yolu 
ilə həllinə xələl gətirən fəaliyyəti barədə qarşı 
tərəfə ətraflı məlumat verib.

Səfir Rafal Poborski Polşanın Şərq 
Qonşuluğu ölkələrində sabitliyin təmin 
edilməsində maraqlı olduğunu deyib və ölkəsi 
üçün beynəlxalq hüquqa hörmət prinsipinin 
vacibliyini diqqətə çatdırıb.

Görüşdə tərəflər, həmçinin qarşılıqlı 
maraq doğuran digər məsələləri müzakirə 
ediblər.

Səfir: Azərbaycan və Türkiyə mübarizlikləri ilə 
ortaq maraqlarını, təhlükəsizliklərini qoruyacaqlar

Bu fikri AZƏRTAC-a məxsusi açıqlamasında 
Türkiyənin Ukraynadakı səfiri Yağmur Əhməd 
Güldərə söyləyib.

Səfirin sözlərinə görə, Türkiyə Qarabağ da 
daxil olmaqla Azərbaycanın ərazi bütövlüyünə 
açıq dəstək göstərir. Türkiyə Dağlıq Qarabağ 

münaqişəsinin Azərbaycanın ərazi bütövlüyü və 
suverenliyi çərçivəsində sülh yolu ilə həllinin 
tərəfdarıdır.

“İyul ayında Ermənistanın Azərbaycana hü-
cumları ölkəmiz tərəfindən ən yüksək səviyyədə 
qınanıldı. Türkiyə Xarici İşlər Nazirliyi bununla 
bağlı verdiyi açıqlamada ölkənin bütün imkanları 
ilə Azərbaycanın yanında olacağını bəyan edib”, - 
deyə səfir bildirib.

Diplomat vurğulayıb ki, Türkiyə-Azərbaycan 
tərəfdaşlığının, dostluğunun qapısı bölgədə sa-
bitlik, sülh və firavanlıq istəyən hər kəsə açıqdır. 
“İki dövlət, bir millət” şüarını rəhbər tutaraq 
Azərbaycan və Türkiyənin mübarizlikləri ilə ortaq 
maraqlarını və təhlükəsizliklərini qoruyacaqlarını, 
beynəlxalq hüquqa zidd hərəkətlərə qarşı çıxacaq-
larını hər kəs bilməlidir.

 � Türkiyənin qardaş ölkə 
Azərbaycanla münasibətləri strateji 
səviyyədədir. Çoxtərəfli dostluğumuz 
yüksəksəviyyəli qarşılıqlı səfərlərlə 
güclənir və ölkələrimiz bir çox 
sahələrdə başqalarına nümunə 
olacaq strateji layihələr həyata 
keçirirlər.

